I.
Inngangur.
Hér lítur dagsins ljós skýrsla stærðfræðikennara við Fjölbrautaskóla Suðurlands á Selfossi og Framhaldsskólans í Skógum vegna vettvangsnáms á vegum Endurmenntunarstofnunar Háskóla Íslands, sem þeir hafa stundað veturinn 1997-1998.

Í gegnum tíðina hefur verið mikil umræða í gangi innan stærðfræðideildarinnar í okkar skólum um stöðu og gengi nemenda í algebru.  Höfum við kennarar oft velt upp ýmsum möguleikum og leiðum til að takast á við þann vanda sem þar er hjá nemendum og þá um leið hjá okkur kennurunum, því algebran er sá grunnur sem stærðfræði framhaldsskólans er byggð á.

Þegar fyrst var rætt um að sækja um vettvangsnám í stærðfræði fyrir stærðfræðikennara í skólunum lá það fljótlega fyrir að okkar verkefni myndi með einum eða öðrum hætti tengjast algebrunámi nemenda.  Einnig höfum við oft rætt um námsaga og leiðir til að efla hann og bæta.  Töldum við að tengja mætti saman þau tvö markmið að bæta algebrukunnáttu nemenda og efla námsaga þeirra, enda töldum við ljóst að ekki væri fært að auka algebrukunnáttu svo einhverju næmi öðruvísi en að auka námsaga hjá nemendum.  Einnig mætti efla námsagann gegnum algebruna, það er að nota algebrunám sem tæki til ögunar á vinnubrögðum í víðum skilningi.  Urðu þá til þessi fleygu orð með tvíleiðingu á milli:

Traustari algebrukunnátta 

 aukinn námsagi.

Í tengslum við vettvangsnámið höfum við stærðfræðikennarar tekið fyrir starfið okkar og reynt að skoða hvern þátt þess, allt frá markmiðasetningum sem fram koma í kennsluáætlunum og atriðagreiningum á efni hinna ýmsu áfanga og yfir í þá vinnu sem frá degi til dags fer fram í kennslustundum.  Við höfum reynt að gera okkur grein fyrir því flókna ferli sem kennsla er og með hvaða móti við sem kennarar getum gert þetta ferli árangursríkara fyrir nemendur.

Umsjónarmaður vettvangsnámsins var Sigurlaug Kristmannsdóttir.  Haldnir hafa verið 24 sameiginlegir vinnufundir kennara í FSu, þar sem gerðar hafa verið tilraunir til að kryfja reynsluheim stærðfræðikennara til mergjar.  Þess utan hafa kennarar unnið að sérstökum málum sem þeir hafa síðan kynnt fyrir hinum.

Í upphafi haustannar 1997 voru sett eftirfarandi atriði á blað sem við ætluðum að beina sjónum okkar sérstaklega að.  Þetta nefndum við síðan markmiðin með vettvangsnáminu.

1. Kennarar þurfa að skerpa markmið sín með stærðfræðikennslu, þannig að nemendum verði ljóst hvað þeir eigi nákvæmlega að læra.

2. Skipulag starfsins tekið til endurskoðunar.

3. Stærðfræðigrunnur nemenda styrktur, talnareikningur tengdur við bókstafareikning.

4. Reynt að tengja stærðfræði við daglegt líf nemenda.

5. Nemendur látnir vinna meira saman.

6. Gerðar kröfur til þess að nemendur noti táknmál stærðfræðinnar rétt.

7. Nemendum leiðbeint við að setja dæmi rétt upp.

8. Leitast við að skapa jákvæðara viðhorf nemenda til stærðfræðinnar, því margir nemendur eru hræddir við stærðfræði.

9. Kennarar þurfa að glæða áhuga nemenda á stærðfræði, helst þannig að hver stærðfræðitími verði skemmtilegur og nemendur hlakki til að koma í kennslustund í stærðfræði.

10. Hertar kröfur til nemenda varðandi frágang og snyrtimennsku verkefna.

11. Verkefnaskil tíðari.

12. Nemendum kennt að skipuleggja vinnubrögð sín.

13. Málnotkun aukin við dæmalausn.

14. Að þekkja betur nemendur okkar.

15. Nýta tölvur og internet meira við kennsluna.

16. Setja námsefni á skólanetið, t.d. mætti koma upp efnisflokkuðum dæmabönkum í tölvur.

Síðan reyndum við að gera okkur grein fyrir því með hvaða aðferðum við hyggðumst ná markmiðunum:

· Verkefni - stöðupróf.

Samræming á kröfum varðandi uppsetningu, frágang og skil.

· Kennsla.

Vera fyrirmyndir varðandi frágang og uppsetningu.

Sýna rétta uppsetningu.

Auka fjölbreytni kennsluaðferða, til dæmis með notkun myndbanda, geisladiska,internets, bóka og leikja.

II.
Vettvangsnámið.
Hér verður gerð grein fyrir markmiðunum 16 og hvernig við höfum unnið að þeim í vetur.

1. Kennarar þurfa að skerpa markmið sín með stærðfræðikennslu, þannig að nemendum verði ljóst hvað þeir eigi nákvæmlega að læra.  

Þetta markmið er hægt að nálgast með ýmsu móti:

· Setja þarf nákvæm markmið í kennsluáætlanir sem nemendur fá í hendurnar í fyrstu kennslustund hverrar annar.

· Markmiðin þarf að orða skýrt og skorinort í kennslustundum. Nemandinn þarf að vita í upphafi hverrar kennslustundar hvaða stærðfræðilega atriði á að taka fyrir í það skiptið, en ekki eingöngu númerin á dæmunum sem á að reikna.

· Nemandinn þarf að fá í hendurnar lista yfir þau atriði sem tekin verða fyrir í áfanganum.  Í tengslum við vettvangsnámið hafa kennarar unnið slíkar atriðagreiningar fyrir þá áfanga sem þeir kenna og byggt þá vinnu á þeim kennslubókum sem kenndar eru og þeim námsvísi sem í gildi er.  Þessar atriðagreiningar þarf síðan að bera saman við nýja námsskrá fyrir framhaldsskóla sem væntanlega mun líta dagsins ljós á komandi haustmánuðum.

· Hér verður gerð grein fyrir nokkrum minnispunktum varðandi atriðagreiningar stærðfræðiáfanga sem við teljum mikilvæga:

i) Almenn markmið með atriðagreiningu:

a) Að nemandinn hafi betri yfirsýn yfir innihald áfangans.

b) Að nemandinn verði færari í sjálfstæðum vinnubrögðum.

c) Að nemandinn þroski með sér agaðri vinnubrögð.

d) Að nemandanum sé ávalt ljóst hvernig hann stendur varðandi yfirferð námsatriða.

e) Að kennari hafi betri yfirsýn yfir innihald áfangans.

f) Að kennarar geti undirbúið kennslu á markvissari hátt.

g) Að kennari geti komið efninu frá sér á markvissari hátt.

h) Að auðvelda kennaranum að fylgjast með framvindu kennsluáætlunar.

i) Að auðvelda kennaranum að gera þær breytingar á kennsluáætlun sem nauðsynlegar kunna að vera í ljósi námsgengis nemenda.

j) Að leiða til nákvæmari kennsluáætlunar sem auðveldar nýjum kennurum að taka við nýjum áföngum í kennslu.

k) Að auka gæði stærðfræðikennslu stofnunarinnar ef nemendum og kennurum tekst að nýta sér á jákvæðan hátt vel unna atriðagreiningu.

l) Þessi vinna nýtist sem forvinna þegar við fáum LXR-test forrit.

ii) Áhrif atriðagreiningarinnar á vinnu annarinnar:

Eftir að hafa í vetur unnið að atriðagreiningu og stuðst við hana í kennslu nokkurra stærðfræðiáfanga er ljóst að ofangreindum markmiðum höfum við náð að einhverju leyti.  Þetta lýsir sér meðal annars í því að sumir nemendur hafa augljóslega aukið námssjálfstæði sitt með því að hafa haft drög að atriðagreiningu að leiðarljósi í starfinu seinni part vetrar.  Þessi drög hafa einnig haft þau áhrif að auðvelda kennurum sýn yfir framgang og árangur kennslunnar í vetur.  Þessi staðreynd hvetur okkur til að halda áfram þessari vinnu og yfirfæra reynslu vetrarins á aðra stærðfræðiáfanga.

2. Skipulag starfsins tekið til endurskoðunar.  

Hvernig getum við kennarar unnið okkar vinnu með sem mestum árangri, bæði hvað varðar undirbúning kennslu og starf okkar í kennslustundum. Hvað þetta markmið snertir voru aðallega tvö atriði skoðuð:

· Vinnubrögð við undirbúning kennslu.  

Nú í byrjun vorannar var tekin upp sú nýbreytni við skólann að kennurum sem kenna sömu áfangana var úthlutaður vikulegur tími í stundatöflu til samstarfsfunda.  Til dæmis hafa kennarar sem kenna áfangana STÆ 102 og STÆ 202 haldið vikulega fundi þar sem menn hafa borið saman bækur sínar um undirbúning og framgang kennslunnar.

Þetta fyrirkomulag hefur gert það að verkum að slík samstarfsvinna hefur verið mun léttari en áður.  Þarna skapast vettvangur til nánari samvinnu um þessa ákveðnu áfanga sem án efa er til bóta fyrir nemendur og kennara.  Menn fylgjast betur hvorir með öðrum og eru samstíga í framgangi kennslunnar.  

Ekki var hægt að koma því við í stundatöflu að allir kennarar væru lausir á sama tíma.  Við teljum að það hafi þó ekki komið að sök þar sem allir hittust vikulega vegna vettvangsnámsins.  Æskilegt skipulag til framtíðar væri að allir kennarar stærðfræðideildar hittust á vikulegum samráðsfundum vegna einstakra áfanga til viðbótar við deildarfundi.

Það er eindregin skoðun okkar út frá reynslu líðandi annar að þetta bundna fyrirkomulag um samvinnu kennara í sömu áföngum sé komið til að vera, starfinu til góðs og stofnuninni til framdráttar.

· Vinnuhandbækur fyrir einstaka áfanga.

Rætt var mikið um að kennarar gætu unnið vinnuhandbækur fyrir einstaka áfanga.  Vinnuhandbækurnar innihéldu kennsluleiðbeiningar, ítarefni, safn verkefna, heimadæma og skyndiprófa fyrir námsefni hvers áfanga.  Kennarar eiga í fórum sínum ýmis gögn sem tengjast áföngunum sem þeir hafa kennt og er nauðsynlegt að gera þau gögn aðgengileg öðrum kennurum.  Nú þegar er kominn upp vísir að slíkum handbókum í stærðfræðideildinni þar sem hver áfangi á möppur með verkefnum og prófum.  Í vetur hafa kennarar farið í gegnum þessar möppur og reynt að skipuleggja efni þeirra, en þeirri vinnu er hvergi nærri lokið.  Þessari vinnu tengist einnig að hver kennari komi því efni sem hann hefur búið til á eigin svæði í tölvum, inn á sameiginlegt svæði sem allir stærðfræðikennarar skólans eiga aðgang að.

3. Stærðfræðigrunnur nemenda styrktur, talnareikningur tengdur við bókstafareikning.

4. Reynt að tengja stærðfræði við daglegt líf nemenda.

· Markmið 3 og 4 hafa allir kennarar reynt að sinna í sínum daglegu störfum.

5. Nemendur látnir vinna meira saman.

· Samvinna tveggja eða fleiri nemenda er góð tilbreyting í skólastarfi, auk þess sem það styrkir getu nemenda að útskýra fyrir öðrum.
6. Gerðar kröfur til þess að nemendur noti táknmál stærðfræðinnar rétt.

7. Nemendum leiðbeint við að setja dæmi rétt upp.

· Varðandi tvö síðasttöldu markmiðin er kennarinn enn og aftur fyrirmynd og hann þarf að vera sjálfum sér samkvæmur í allri sinni vinnu.

8. Leitast við að skapa jákvæðara viðhorf nemenda til stærðfræðinnar, því margir nemendur eru hræddir við stærðfræði.

9. Kennarar þurfa að glæða áhuga nemenda á stærðfræði, helst þannig að hver stærðfræðitími verði skemmtilegur og nemendur hlakki til að koma í kennslustund í stærðfræði.

· Þessi tvö markmið krefjast þolinmæði kennarans, elju hans og eldmóðs.  Nauðsynlegt er að kennarar geti byggt upp elju og viðhaldið eldmóðnum.  Góður andi meðal vinnufélaga, endurmenntun og örvandi starfsumhverfi eru þættir sem eru til þess fallnir að styðja við kennarana í starfi.  Hrós er mikilvægt í okkar stafi, það hlýtur að viðhalda eldmóði kennarans að hann fái hrós stöku sinnum frá starfsfélögum sínum og ekki síður frá yfirmönnum skólans.

· Þetta eru langtíma verkefni, í vetur höfum við vart gert meira en að plægja akurinn og sá fræjum.  Uppskeran, það er jákvæðir nemendur sem njóta þess að glíma við stærðfræði, kemur ekki í ljós fyrr en löngu seinna.

10. Hertar kröfur til nemenda varðandi frágang og snyrtimennsku verkefna.

· Þetta markmið þarf stöðugt að vera viðfangsefni í kennslu.  Kennarinn þarf að vera fyrirmynd og gera kröfur til sín og nemenda sinna varðandi snyrtimennsku í vinnubrögðum.  Allt efni sem frá okkur kennurunum fer verður að vera vandað, kennslan öguð og markviss og framsetning okkar á töflu skiptir miklu máli varðandi það hvernig nemendur vinna í sínar bækur.  Hægt er að nota ýmsar aðferðir til að hvetja nemendur:  hrós, skammir, gefa einkunn fyrir frágang, jafnvel bara lítinn plús fyrir vel unnið verk.

11. Verkefnaskil tíðari.

· Þegar verkefnaskil verða tíðari, fær kennari fleiri tækifæri til að gefa nemendum leiðbeiningar.  Kennarar þurfa að setja fram skýrar reglur um verkefnaskil sem nemendur virða.

12. Nemendum kennt að skipuleggja vinnubrögð sín.

· Til að nálgast þetta markmið skiptir kennarinn sem fyrirmynd miklu máli.  Það er ekki nægilegt að vísa veginn, kennarinn þarf að ganga hann sjálfur - fyrst.  

· Kennarinn er verkstjóri í sínum hóp, hann ræður því hvernig framvinda námsins verður og hann skammtar heimavinnu.

· Kennsla er uppeldi, en uppeldi er flókið ferli.  Það er vilji foreldra í uppeldi barna sinna að reglur séu skýrar og þeim framfylgt.  Hvorki börn né foreldrar eiga að þurfa að velkjast í vafa um hverjar reglurnar eru og reglurnar mega ekki vera breytilegar eftir geðþótta uppalandans.  Kennarinn er í hlutverki uppalandans gagnvart sínum nemendum.  Það er nauðsynlegt að kennarinn setji skýrar reglur, sem öllum nemendum eru ljósar.  Reglur um frágang, vandvirkni, ástundun, heimanám, verkefnaskil og samskipti, svo eitthvað sé nefnt, eru til staðar, skráðar jafnt sem óskráðar og þarf í sífellu að skerpa þær.  En ekki má skerpa þær svo meiði.  Þar kemur til uppeldislegur næmleiki kennarans sem fagmanns, sérfræðings og sem þroskaðri einstaklings.

· Stærðfræðikennarinn er í sífelldu kapphlaupi við tímann.  Það er hins vegar ákveðinn tímasparnaður, það auðveldar vinnuna og það léttir leiðina að takmarkinu að hafa skýrar reglur til að vinna eftir.

13. Málnotkun aukin við dæmalausn.

· Kennarar hafa í mismiklu mæli notað tungumálið sem hluta af rökrænu samhengi stærðfræðilegra úrlausna í framsetningu og þar þarf að gera átak.  Með því að kennarinn agi sjálfan sig í því má ætla að það skili sér til nemenda ef eftirfylgjan er krafa um slík vinnubrögð hjá þeim við úrlausnir, hvort sem er í kennslustund eða við verkefnaskil.  Notkun tungumálsins þarf að vera eðlilegur og órjúfanlegur hluti í úrlausn dæma.

14. Að þekkja betur nemendur okkar.  

· Til að ná sem mestum árangri í kennslu þarf kennarinn að þekkja sína nemendur, styrk þeirra og veikleika. Hvaða undirbúning hafa þeir, hvað kunna þeir vel og hvar vantar upp á undirstöðuna.

· Kennarinn þarf að rækta samband sitt við sína nemendur, til dæmis með því að gefa sér tíma frá daglegu amstri kennslunnar og ræða við sína nemendur um eitthvað annað en námsefnið.

· Kennarinn þarf að gera sér grein fyrir vandamálum nemenda sinna í glímu þeirra við námsefnið og koma til móts við þá.  Oft er nóg að ræða við nemendur um vandamál þeirra svo sem erfið skyndipróf, mikla heimavinnu, þungt námsefni og svo framvegis.  Þegar bekkurinn hefur rætt slík mál við kennarann sinn kemur oft fram meiri samstaða í hópnum, nemendum liður betur, þeir treysta kennaranum sínum betur og námið gengur að sama skapi betur.

· Allir kennarar reyndu að gefa sínum nemendum sérstakan gaum.  Til að kynnast sínum nemendum betur útbjó einn kennarinn sérstakan gátlista sem hann notaði við öflun upplýsinga um nemendur.

i) Kennarinn fylgdist “nánar” með nemendum sínum í kennslustundum í STÆ 100 á 3-4 vikna tímabili í febrúar og mars og skráði niður niðurstöður á þar til gerðan heimatilbúin gátlista.  Hann reyndi að fylgjast betur með 2-3 nemendum í hverri kennslustund til þess að geta skráð einhverjar athugasemdir í lok kennslustundar.  Hann varði ekki löngum tíma til þessa og jafnframt telur hann að þetta hafi ekki truflað kennsluna.  Nemendur urðu ekki varir við að kennarinn var að krossa eitthvað á blað úti í horni.  Nemendum var gefið númer á skráningareyðublað, þannig að engar upplýsingar gætu “lekið” eða valdið misskilningi og var þessum númerum eytt eftir að skráning hafði farið fram.

ii) En hvers vegna að vera að þessu?  Þekkjum við ekki nemendur okkar að miklu leyti, hegðan þeirra og viðbrögð?  Jú, ef til vill, en þó getur kennarinn með svona athugun, eða einhverri annarri, einnig skoðað sjálfan sig og eigin vinnubrögð.

iii) Mat kennarans á því sem hægt er að fá fram með svona athugun:

a) Úttekt, athugun eða rannsókn á stöðunni eins og hún er.

b) Fyrir kennarann er best að vita sem allra mest um nemendur sína til þess að vega og meta upplýsingarnar og á gagnrýnin hátt verður hann síðan að ígrunda hvað hann hefur á valdi sínu að breyta.

c) Sértækar upplýsingar.

d) Við getum valið úr þeim upplýsingum sem við öflum okkur og haft þær til hliðsjónar til að byggja upp áframhaldandi kennslu okkar, samfara breytingum frá því sem var.

e) Mat á niðurstöðum, skilningur á viðhorfum og áhuga.

f) Við höfum forsendur eða viðmið sem hægt er að leggja til grundvallar við frekari athugun á t.d. framförum eða mati á nemendum eða á sjálfum sér sem kennara.

15. Nýta tölvur og internet meira við kennsluna.

· Það munu vera um átta ár síðan við fengum fyrstu reynslu okkar af notkun sérhannaðra stærðfræðikennsluforrita, en þá hófst kennsla á notkunarmöguleikum DERIVE-forritsins til að leysa jöfnur, margliður, teikna gröf þeirra, einfalda flóknar formúlur og ýmislegt fleira sem forritið býður upp á.  Í tengslum við það var forritið nýtt í stærðfræðikennslu, en eflaust hefur torsóttur aðgangur að tölvuveri valdið því að þetta féll að mestu leyti niður þótt menn væru sammála um að forritið væri gagnlegt bæði varðandi úrvinnslu svo og til að opna skilning nemenda á því sem verið væri að gera.

· Á liðnum árum höfum við auk þess að nota töflureikna, verið að kynna okkur ýmis stærðfræðiforrit með það í huga að nýta þau til kennslu og má þar nefna auk ofangreinds, Orfeus, GRAF og P-Graf ferlateiknana fyrir lítil og stór föll og Innsýn sem nýtist ágætlega til að sýna nemendum samband jöfnu og grafs.

· Okkar reynsla er sú að ofangreind forrit nýtist lítt til kennslu nema því aðeins að hægt sé að koma stærðfræðihópum inn í tölvustofur og þar þarf helst að vera aðstaða fyrir kennara að varpa kennsluskýringum upp á læsilegan skjá.  Þannig er það með einn hóp hjá okkur þar sem STÆ 413 fær aðgang að tölvustofu eina klst. í viku.  Þar fer öll úrvinnsla fram í EXCEL-töflureikni og í samræmi við áfangalýsingu er m.a. unnið með staðalfrávik, tíðnitöflur og myndræna framsetningu svo eitthvað sé nefnt.  Einnig er nemendum í STÆ 423 sem vinna með línulega algebru kennt að nota forritið Maple og er góð reynsla af notkun þess.  Í öðrum stærðfræðiáföngum láta kennarar  nemendur leysa verkefni utan kennslustunda í töflureiknum, en markviss kennsla á það forrit er aðeins í TÖL og EÐL áföngum.

· Loks má nefna að nokkrum tíma var varið í að leita að nothæfum forritum á Internetinu, en skemmst er frá því að segja að ekki hafi annað komið út úr því, en að tekinn var saman listi yfir nokkrar athyglisverðar vefslóðir og fengu stærðfræðikennarar hann til skoðunar.

· Niðurstaða okkar er sú að margt gagnlegt er til sem nota má sem tilbreytingu við hefðbundna stærðfræðikennslu og mörg forrit til sem gætu opnað skilning nemenda á ýmsum grundvallarreglum stærðfræðinnar, en til þess að hægt sé að nýta sér þetta á markvissan hátt til kennslu þarf kennarinn að hafa fastan aðgang að tölvustofu fyrir hópinn.  Því er ekki til að dreifa hjá okkur, enn sem komið er, þar sem tölvustofur skólans eru svo til fullnýttar á kennslutíma fyrir ritvinnslu- og tölvukennslu.

16. Setja námsefni á skólanetið, t.d. mætti koma upp efnisflokkuðum dæmabönkum í tölvur.

III.
Lokaorð.

Ljóst og leynt höfum við í stærðfræðideild FSu unnið undanfarin ár að mörgum þeirra þátta sem hér hafa verið taldir, enda er það eðli starfs kennarans að gera betur í dag en í gær og stefna að því að gera enn betur á morgun.  En öll vinna okkar í vetur hefur verið markvissari, meiri tími hefur verið gefinn til hennar og við höfum í meira mæli en áður verið að greina störf okkar í stóru sem smáu.

Það form vettvangsnámsins að vera með vinnulotur í þátttökuskólunum hefur aukið víðsýni okkar og bætt við þekkingu, reynslu og skilning okkar á störfum og starfsskilyrðum stærðfræðikennara í öðrum framhaldsskólum.  Öll samskipti milli skóla, fagleg sem persónuleg, eru af hinu góða.  Persónuleg samskipti starfsfélaga eru oft á tíðum það sem viðheldur öðru fremur og eykur faglega starfsvitund kennarans.

Framhaldskólakennarinn, stærðfræðikennarinn er fagmaður, sérfræðingur í kennslu stærðfræðinnar.  Ætíð er það mikilvægt að okkar mati að framhaldsskólakennarinn geri sér grein fyrir því að hann, vegna menntunar sinnar og reynslu, kann öðrum fremur að kenna stærðfræði.  Iðnmenntaður múrarameistari kann öðrum betur að múra, háskólamenntaður tannlæknirinn er öðrum færari að gera við tennur og væntanlega leikur það léttar í höndum sjómannsins að gera að golþorski en hagfræðiprófessorsins.  Það er eðlilega samt aldrei fulllært að kenna stærðfræði eins og það er eilífðarverk að fylgjast með nýjungum í öllum störfum og tileinka sér þær.  Í öllum störfum er hægt að gera betur en gert er í dag.  Allt er breytingum undirorpið.  Það sem þarf til að þróa sjálfan sig í starfi sínu er opinn hugur, starfsgleði og fagvitund.

Og eins og áður hefur komið fram:
“…þetta er langtímaverkefni, í vetur höfum við vart gert meira en að plægja akurinn og sá fræjum,…”.

Það er samdóma álit okkar sem höfum tekið þátt í þessu vettvangsnámi að það hafi orðið til að styrkja liðsandann í stærðfræðideildinni og að þetta sé vinnulag sem við teljum rétt að viðhalda í framtíðinni.

Með þeim orðum ljúkum við skýrslu vorri um vettvangsnám stærðfræðikennara í Fjölbrautaskóla Suðurlands veturinn 1997-1998.  Við þökkum hvert öðru fyrir vel unnin störf og ekki síður Kristínu Bjarnadóttur aðstoðarskólameistara, umsjónarmanni vettvangsnámsins, fyrir hennar leiðsögn, umhyggju og faglega stjórnun.

Selfossi 15. maí 1998.

Eysteinn Jónasson

Eyvindur Bjarnason

Halldór Páll Halldórsson

Kristján Þór Kristjánsson

Ólafur Bjarnason

Reynir Hugason

Sigrún Hreiðarsdóttir

Sigurlaug Kristmannsdóttir

